
Diffiniad
· Rhagfarn yw gwneud penderfyniad am bwnc heb ystyried holl ddadleuon yr achos. Nid yw barn sydd wedi ei ffurfio ymlaen llaw yn dibynnu ar wybodaeth nac astudiaeth o ffeithiau. 
· Mae rhagfarn yn gallu arwain at gasineb, neu amheuaeth ddi-sail, o wahanol grefyddau, traddodiadau neu dras ethnig.  Mae hyn yn groes i’r nod Cristnogol o geisio heddwch (Salm133:1).
· Drwg y rhan fwyaf o bobl sy'n cyhuddo eraill o ragfarn yw eu bod nhw yn rhagfarnllyd eu hunain. 

· Er mwyn herio rhagfarn rhaid meddwl yn ystyriol a gweld dadleuon a safbwyntiau yn glir. Rhaid ymchwilio i rai materion cyn gallu ymateb yn deg.  Yn anffodus nid yw meddwl yn bwyllog a rhesymol yn sgil sy’n cael ei dysgu yn aml.  Mae pobl yn hapus iawn i dderbyn barn ffrind neu seren deledu heb wir ystyried ffeithiau unrhyw achos yn annibynnol. 

Bodolaeth rhagfarn

· Mae pawb yn euog o ragfarn i ryw raddau.  Penderfynu nad ydym yn hoffi person oherwydd beth rydym wedi ei glywed amdanynt, neu’r hyn maent yn ei  wisgo.  Penderfynu cyn mynd i rywle ei fod yn ddiflas neu fod rhai pobl braidd yn dwp.  Penderfynu bod Cristnogion i gyd yn sych a chul eu meddwl. Penderfynu bod Saeson i gyd  yn ffroenuchel ac yn casáu’r Cymry.  Rhaid gofalu rhag stereoteipio.
· Mae’r gallu i  fwynhau comedi clasurol fel Fawlty Towers (‘Don’t mention the war’) yn dibynnu’n helaeth iawn ar ddeall y rhagfarnau oedd yn bodoli yn erbyn yr Almaenwyr a’r Sbaenwyr (Manuel, ‘Que?’).

· Mae deall rhagfarn yn bwysig i allu ei herio.  Yn aml mae wedi ei selio ar ofn ac anwybodaeth.
Peryglon rhagfarn

· Roedd y gyfundrefn apartheid yn Ne Affrica yn bodoli oherwydd rhagfarn hiliol y mwyafrif gwyn yn erbyn y bobl ddu o’u cwmpas.  Credent nad oedd pobl groenddu yn alluog i reoli eu hunain na rheoli gwlad.  Mae rhagfarn hiliol yn beryglus a difrifol.  Yr un math o ragfarn arweiniodd at yr Holocost – casineb afresymol o un grefydd a thras ethnig.
· Roedd rhagfarn yn erbyn merched; nid oeddent yn cael mynd i Goleg, pleidleisio na derbyn yr un cyflog â dynion. Y rhagfarn oedd nad oeddynt yn alluog i gyflawni’r hyn oedd ei angen. 

· Mae aelodau anabl o’r gymdeithas yn gallu wynebu rhagfarn oherwydd nad yw pobl yn credu y gallant gyflawni unrhyw waith yn effeithiol. Mae pobl gyda salwch meddyliol hyd yn oed yn fwy agored i ragfarn. Schizophrenic? Nutcase?  Ystyriwch yr iaith ragfarnllyd sy’n cael ei defnyddio.
Oes rhaid cytuno â phawb?

· Nid yw herio rhagfarn yn golygu peidio â chael barn am ddim. Mae dadlau a thrafod a meddwl yn bwysig. Gallwn ddod i benderfyniad bod un ffordd o fyw yn anghywir ar ôl meddwl ac ystyried.  Barn yw hyn, nid rhagfarn.
· Y ffordd o fynegi  anghytundeb sy’n bwysig.  Rhaid  trin pobl yn deg a pharchus bob amser (Iago 2:8).
Herio Rhagfarn

· Y ffordd orau i herio rhagfarn yw ceisio trafod yr ofn neu’r anwybodaeth sy’n ei achosi.

· Mae rhoi cyfle teg i bobl siarad yn agored am eu gwahanol sefyllfaoedd yn ffordd dda o danseilio rhagfarn. Wrth weld a chlywed Dame Tanni Grey-Thompson ydych chi’n teimlo tosturi drosti? (Rhuf.15:7)
· Nid  oes lle yn y Beibl na Christnogaeth i ragfarn (Gal.3:28). Roedd Iddewon y TN yn casáu’r Samariaid ac yn gwrthod ymwneud â nhw. Bodolai mwy  o ragfarn yn  erbyn merched Samaria, yn enwedig rhai oedd yn anfoesol yn rhywiol.  Ond siaradodd Iesu gyda gwraig fel hyn yng ngolau dydd – prawf pellach nad ar allanolion mae Duw yn edrych ond ar galonnau pobl (1 Sam.l6:7).    
Testunau Trafod

1. ‘Dywedodd Prif Weithredwr Canolfan y Mileniwm fod agweddau gwrth-Gymreig yn debyg i ‘r driniaeth a gâi pobl Awstralia  20 neu 30 mlynedd yn ôl’ (Judith Isherwood, Tach. 2004). Ydych chi yn ymwybodol o ragfarn yn eich erbyn?
2. Ydych chi’n euog o ragfarnu? Rhowch esiamplau. 
3. Mae llawer math o ragfarn, rhai yn fwy peryglus na’i gilydd. Ceisiwch feddwl am rai a sut maent yn cael eu herio.
Herio Rhagfarn


Y Fframwaith Cristnogol

Noddwyd gan Ebeneser, Caerdydd (Cynllun Agape)

